
Teks: Nehemia 5:9
[bookmark: _Hlk97236245]Tema:  `n Gebrek aan eerbied vir jou medemens, wys `n gebrek aan eerbied vir God.

INLEIDING
 
Tydlyn:

Lees Nehemia 5
Geliefdes, julle sal dikwels hoor dat ek sê dat op ŉ Sondag hier bymekaar is om God en mekaar te ontmoet.
	Ons geloof is nooit privaat nie, dit kruip nie iewers in ŉ hoekie weg nie.
	Daarom dat God ook ons liefde vir Hom toets in ons liefde vir mekaar.
Vandag se tema: `n Gebrek aan eerbied vir jou medemens, wys `n gebrek aan eerbied vir God.
	Kinders: hoe lief ons God het, kan gesien word in hoe lief ons mense het.

Maar terug in Jerusalem is die teenstand nog nie klaar nie. Verlede Sondag het gehoor hoe Nehemia die teenstand van buite hanteer het.
Hierdie keer kom dit van binne, en ons sien dat dít die bouwerk die ergste benadeel het.
Hierdie saak was vir Nehemia so ernstig dat hy die hele volk van die bouery af weg roep sodat dit opgelos kan word.
Gebrek aan eerbied vir jou mekaar in die gemeente, kan ernstige gevolge hê vir die bouwerk wat God van ons verwag.

Uit ons teksgedeelte sien ons drie uitroepe van mense.
· Die hulpkreet (v. 1-5)
· Die woedekreet (v. 6)
· En die dankkreet (v. 14c)

Kom ons volg hierdie krete soos dit uitdrukking gee aan menslike emosies as daar konflik binne die mure van Jerusalem is maar ook binne die mure van die kerk en gesin.

Hulpkreet
Sien in jou verbeelding `n son verbrande Joodse ma wat in die stadspoort staan. 
Sy het `n kartonbordjie om haar nek wat sê: “Man werk aan die muur, 5 kinders, geen landerye, geen koring, diep in die skuld, help!!!”
So sou dit tien teen een in ons tyd gelyk het, maar so stil het hierdie mense dit nie gedoen nie.
Hulle het letterlik na Nehemia om hulp geroep: 
“Ons moet kos in die hande kry om te eet en te lewe.”
Alhoewel Nehemia wil bou, verstaan hy dat die muur op hierdie oomblik nie vir hierdie mense baie belangrik is nie.
Om die waarheid te sê, die bouery aan die muur veroorsaak net vir hulle groter moeilikheid: niemand kan tog op `n leë maag werk nie.
As kos die enigste probleem was, sou Nehemia hulle kon help totdat hulle weer self kan voortgaan soos mens lees in 5:17.
	Maar die hulpkreet verander in `n ernstige klagte.
“Ons moes ons grond en wingerde inruil om kos te kry in die hongersnood.”
	“Toe moes ons geld leen om die koning se belasting te betaal.”
“Nou moet ons ons kinders as slawe verkoop aan ons Joodse skuldeisers.”
“Help Nehemia, ons hande is afgekap, ons kan niks doen nie.”

Ek is seker dat die vooraanstaandes en rykes in Jerusalem kon sê: maar die hongersnood was nie ons skuld nie, ons het nog probeer help deur vir hulle geld te leen, en ons het toe maar noodgedwonge hul huise en wingerde gevat om hulle verder te help.
Die klaers gebruik `n woord wat verwys na `n stoeltjie waarop jy trap om iets wat hoog is by te kom.
	Hulle het gevoel dat hul eie mense op hulle trap om selfs hoër te kan klim.

Die resultaat is dat hierdie verdruktes hulself afvra: 
Hoe kan ek saam met mense bou wat my verdruk?
Hoe kan ek bou as my maag leeg is?
Hoekom sal ek bou, dit gaan in elk geval niks vir my beteken nie?
In ons eie konteks is daar armes wat sou vra:
Hoe kan ek saam met mense bou wat niks doen om my situasie te verbeter nie?
Hoe kan ek saam bou as ek nie betaal word wat my arbeid werd is nie?
Hoekom sal ek aan `n land bou as dit in elk geval niks vir my beteken nie?

Woedekreet
Vers 6: “Ek was hewig ontsteld/erg ontstoke toe ek dié klag en dié beskuldigings hoor.”
Dit is nou Nehemia se beurt om woedend te wees.
	Hy was ordentlik opgewerk.
Maar hoekom dan?
Want hy het gekom om Jerusalem op te bou, van binne en van buite.
Onthou Nehemia se gebed in hoofstuk een? 
Hy het geweet dat die hoofrede vir die volk se situasie, steeds hul ongehoorsaamheid aan God was.
Nou het hulle aan die uiterlike muur begin bou, maar binne hulle harte is hulle geloofsmuur steeds afgebreek en vol gate.
Nehemia het moontlik aan Lev. 25:35-37 gedink wat beveel:

35“Wanneer ’n mede-Israeliet só in die skuld raak by jou dat hy nie kan betaal nie, moet jy hom help soos jy ’n vreemdeling of ’n bywoner sou help, en hom by jou aan die lewe hou. 36Jy mag hom geen rente van enige aard laat betaal nie. Uit eerbied vir jou God moet jy jou mede-Israeliet by jou aan die lewe hou. 37As jy aan hom geld leen, moet dit dus rentevry wees, en as jy aan hom kos verskaf, moet dit teen kosprys wees.”
Tog het hierdie mense hul eie volksgenote verdruk en woekerwins van hulle gevra, iets wat God in `n baie ernstige lig verbied het.

Wat van Ps 127:3, 4
3Seuns is geskenke van die Here, 
kinders word deur Hom gegee. 
4Soos pyle in die hand van ’n krygsman, 
so is seuns wat gebore is toe hulle vader nog jonk was. 
Nou word die seuns wat God skenk as slawe aan vreemdelinge verkoop.
Geen wonder Nehemia is kwaad nie, die mense het nie eerbied vir God nie!
	Die uiterlike bouwerk help niks as die volk innerlik uitmekaar val nie.

Hoe hanteer Nehemia sy woede sodat dit nie sonde word nie?
Eers dink hy goed (v.7), hy laat tyd verloop, hy koel af.
Tweedens gaan praat hy direk met die vooraanstaandes (rykes) en ampsdraers want hy weet hierdie dinge kom van hulle af.
In hoofstuk 3:5 het ons gehoor dat die vooraanstaande mense van Tekoa geweier het om te bou.
Dit is asof hulle nie gehou het van die hervormings wat besig was om te gebeur nie.
Hulle was tevrede met hoe dinge was.
Blykbaar het hierdie groep mense nie positief op Nehemia se gesprek gereageer nie, want hy roep volgende die hele volk vir `n vergadering bymekaar.
	Die doel: om die skuldiges uit te wys.

Hy begin dan deur duidelik te maak dat hul optrede absoluut teen die bouwerk van die volk inwerk.
Vers 8 verduidelik dat Nehemia en sy manne wat teruggekom het, moeite gedoen het om hul volksgenote wat slawe was terug te koop, sodat hulle kan deel in hervormings onder die volk.
Aan die eenkant word hulle vrygekoop, maar aan die ander word hulle weer as slawe verkoop.
	En dan kom Nehemia in vers 9 by die kern van die saak.

“Waar is julle eerbied vir God.”  “Geen wonder hulle spot met ons gebede en offers nie, want hulle kan sien dat julle geen eerbied vir God het nie.”
Nehemia se woede is nie meer persoonlik omdat hy self reeds so baie ingesit het nie, nee dit is omdat hierdie mense vergeet wie se volk hulle is.
Hulle het vergeet dat hulle eerbied vir hulle medemens hul eerbied vir God weerspieël.

Maak vandag nog hierdie saak reg, uit eerbied vir God!
En as die rykes dan instem, los hy dit nie daar nie, nee hy laat hulle uit eerbied vir God, `n eed/belofte aflê dat hulle dit sal doen.

Geliefdes, as ons kwaad word moet ons nie sondig nie.
Maar raak ons nog ontsteld en selfs kwaad wanneer God se eer op die spel is?
Ek praat nie van as my eie voorkeure nie gehou word nie, maar wanneer iemand se optrede, veral in die kerk, God se eer aan tas.
Spreek ons die saak aan, en sorg ons dat dit reggestel word, of laat dit my ongemaklik voel as die tug toegepas word.
Ons moet besef dat hervorming en opbou van ons gemeente hand aan hand gaan.
Sal vreemdelinge of besoekers uit ons optrede teenoor mekaar kan sien dat ons eerbied vir God het?

Dankkreet
In die laaste deel van vers 13, hoor ons die dankkreet van die volk.
Nadat die eed voor God afgelê is, en Nehemia die erns daarvan bevestig met `n ernstige waarskuwing aan die begin van vers 13, antwoord die hele volk “Amen.”
	“Ons stem saam met alles wat gebeur het.”
En dan roep hulle dank uit teenoor die Here.
	`n Saak wat al `n geruime tyd aangegaan het, word reggestel.
Ongelukkig was al die vooraanstaandes nie eerlik in hulle Amen en lofprysing nie.
Net in die volgende hoofstukke hoor ons van briewe wat gereeld tussen hulle en die vyand Tobia geskryf is, om te konkel.
Tog was die mense wat verdruk was vol dank want hulle het teruggekry wat hulle verloor het.
As die volk gehoorsaam was aan God se bepalings sou hulle hierdie vreugde lank van te vore al ervaar het, en moontlik dan al die Here geprys het.

Ons hoor in Deuteronomium 15 die volgende:
﻿“Aan die einde van elke sewende jaar moet jy skuld afskryf. 2﻿Dit moet so gedoen word: elkeen aan wie ’n mede-Israeliet iets skuld, moet dit vir hom afskryf. ’n Skuldeiser mag nie sy mede-Israeliet, sy broer, dwing om hom te betaal nie, want dit is die jaar waarin die Here afskrywing van skuld beveel. 

4–5﻿As jy maar net luister na die Here jou God en gehoorsaam is aan al hierdie gebooie wat ek jou vandag gee en daarvolgens lewe, sal daar nie ’n arme onder jou wees nie, want die Here sal jou baie voorspoedig maak in die land wat Hy jou gee om as jou eie te besit.”

Hiermee wou God hê dat sy kinders dieselfde genade teenoor mekaar moes wys as wat Hy teenoor hulle wys.
Die belofte is dat daar dan nie arm mense sou wees nie, maar dat almal voorspoedig sal wees.

Die volk dank God omdat daar ook nou innerlike herstel plaasgevind het.
	Uit eerbied vir God, het mense weer eerbied vir mekaar gewys.

Waaraan meet jy iemand se eerbied vir God?................................
Aan hoe hy onverskrokke dieselfde bly deur al die jare.
Miskien meet ons iemand aan hoe naby hy of sy aan my perfekte idee van `n  eerbiedige Christen kom?
Of meet jy dit aan hoe hy/sy vatbaar is vir God se innerlike hervorming (make over).
Kyk weer na mense se optrede teenoor ander.
Pasop wat jy sê en doen as dit nie lyk soos jy DINK dit behoort te wees nie, JY gee dalk meer te kenne van jou gebrek aan eerbied vir God, oor die manier hoe jy daardie persoon weer `n slaaf van jou wettiese denke maak!
	
SLOT
 
Efesiërs 5:21 “Wees uit eerbied vir Christus aan mekaar onderdanig.”
Wat `n mooi beginsel om in ons optrede te onthou.
Tog beteken dit dus niks as dit nie tot aksie oorgaan in hoe ons oor mekaar dink, mekaar opbou en ook daardie verskil in ons werkplek en gemeenskap toepas nie.
Herstel / om reg te maak wat verkeerd was, is eie aan die wil van God!
	Sal jy ook hierin die goeie nuus van die evangelie deel, tasbaar, lewensveranderend?

Kom ons wys ons eerbied vir God, deur ons eerbied vir ons naaste uit te leef.
Kom ons hoor die noodkrete, en werk en bou saam dan dit dankkrete word.
	Gaan dan en prys God, want Hy wil ons altyd innerlik opbou.
Amen!

